
1. Միջոցառման իրականացման անհրաժեշտությունը և նպատակը.

  Հանրակրթության պետական չափորոշիչն (այսուհետ՝ Չափորոշիչ)  արդեն երրորդ ուսումնական տարին է, ինչ ներդրվել է հանրապետության բոլոր հանրակրթական դպրոցներում, բացառությամբ 12 դասարանը (ներդրված է միայն Տավուշի մարզում)։ Նշված ժամանակահատվածում ԿԳՄՍ նախարարության, դրա ենթակայությամբ գործող կառույցների՝ ԿԶՆԱԿ-ի, ԿՏԱԿ-ի, ԳԹԿ-ի, ՀՄԿ-ի կողմից, ինչպես նաև Կրթության տեսչական մարմնի կողմից իրականցված  մշտադիտարկումների  և ստուգումների, կրթության շահակից կողմերի՝ հանարկթական դպրոցների տնօրենների, ուսուցիչների, սովորողների եւ ծնողների կողմից ստացված առաջարկությունների հիման վրա անհրաժեշտություն է առաջացել խմբագրել Չափորոշիչը՝ այն դարձնելով առավել հստակ կարգավորումներով և առավել մեծ ճկունություն ընձեռելով հանրակրթական դպրոցներին ուսումնական գործըթնացի պլանավորման և իրականացման շրջանակում։ 
 Կարևոր է շեշտել, որ հիմնականում անփոփոխ են մնացել Չափորոշչի առանցքային սկզբունքները, այն է՝ ուսումնական բնագավառները և դրանց ծրագրերի բովանդակությանը ներկայացվող պահանջները, ծրագրերի բովանդակության բաղադրիչները՝ 1) գիտելիք, 2) հմտություն,  3) դիրքորոշում, 4) արժեք, ինչպես նաև սովորողների ուսումնառության ակնկալվող վերջնարդյունքների նկարագրությունն ու պահանջները: 

2. Ընթացիկ իրավիճակի վերլուծություն և առկա խնդիրները, կարգավորման առարկան.

    Չափորոշչի առանցքային պահանջը և կարևոր սկզբունքը ձևակերպված է որպես սովորողի համակողմանի զարգացման և կարողությունների ձևավորման հիմք, որի նպատակը ոչ միայն գիտելիքների փոխանցումն է, այլ առավելապես կարողունակությունների, արժեհամակարգի, հմտությունների ու դիրքորոշման ձևավորումը։ Այսինքն՝ չափորոշիչը հիմնվում է այն գաղափարի վրա, որի  կենտրոնում սովորողն է, և կրթությունը պետք է ուղղված լինի սովորողի անձի, մտածողության և արժեքային համակարգի ձևավորմանը։  Չափորոշչում շեշտը դրված է ոչ թե առարկայական գիտելիքների պարզ վերարտադրության, այլ այնպիսի համընդհանուր և առարկայական կարողությունների ձևավորման վրա, որոնք անհրաժեշտ են 21-րդ դարում (քննական մտածողություն, հաղորդակցություն, համագործակցություն, ստեղծագործականություն և այլն)։ Կարևորվում է յուրաքանչյուր սովորողի համար հաստատությունում հավասար հնարավորության ստեղծումը, ընդգծվում է կրթության ներառական լինելու սկզբունքը։  Չափորոշչի առանցքային պահանջն այն է, որ կրթությունը կազմակերպվի սովորողի կարողությունների, հետաքրքրությունների և անհատական զարգացման վրա հիմնված մոտեցմամբ՝ ապահովելով սովորողի արժեհամակարգի, մտավոր, սոցիալական և գործնական հմտությունների ձևավորումը։ 
2025-2026 ուսումնական տարվանից Հանրակրթության պետական չափորոշչով ուսուցումն իրականացվում է ՀՀ դպրոցների բոլոր դասարաններում, բացի 12-րդ դասարանից, որում կներդրվի հաջորդ ուսումնական տարվանից: Հանրակրթության ոլորտում իրականացվող բարեփոխումների հիմնաքարը ներկայում հանրակրթության նոր չափորոշչի ներդրումն է՝ ապահովելով դպրոցական արդիական ու հագեցված ենթակառուցվածքի, ներառական ու զարգացնող միջավայրի, կրթական որակյալ բովանդակության, բարձրորակ ուսուցչական համակազմի և դպրոցների թափանցիկ ու արդյունավետ կառավարման ամբողջությունը:
Չափորոշչի հիմնական սկզբունքը առարկայական նյութի յուրացման միջոցով  սովորողների ակտիվ ներգրավվածությամբ կյանքի հմտությունների, կարողունակությունների զարգացումն է։ Նոր չափորոշիչը փոխում է դասավանդման և ուսուցման մոտեցումները՝ կենտրոնանալով սովորողի վրա՝ որպես ակտիվ, ինքնուրույն մտածող, հետազոտող, ստեղծարար և համագործակցող անհատ։
    Ուսումնառության մեջ շեշտադրվում է բնագիտամաթեմատիկական ուղղության, ընթերցելու կարողունակության զարգացումը, նախագծային ուսուցմամբ գործնականում սովորածը փորձարկելու և համագործակցելու միջոցով ուսումնառության համար պատասխանատվություն կրելու կարևորությունը:
     Նոր չափորոշիչը գիտելիքից բացի, կարևորում է հաղորդակցման, մտածելու, վերլուծություններ անելու սոցիալական և քաղաքացիական մասնակցության, նախաձեռնողականության կարողունակությունների ձևավորում դասավանդվող բոլոր առարկաների շրջանակում։ 
    Կրթության բովանդակության բարելավմանը զուգահեռ, 2021 թվականից սկսած՝ իրականացվում են ուսուցիչների մասնագիտական զարագացմանն ուղղված միջոցառումներ՝ նաև վերջինների մոտ անհրաժեշտ հմտություններ ձևավորելու, չափորոշչի բուն սկզբունքը սովորողին հասցնելու համար:
    Տավուշի մարզում Չափորոշչի փորձարկման երկամյա արտաքին անկախ գնահատման արդյունքների համաձայն՝ 2 տարվա ընթացքում սովորողների կրթական արդյունքն ավելացել է 6 ամսով, ինչը միջինում երկու անգամ գերազանցում է այլ երկրներում չափորոշչի փոփոխության արդյունավետությունը:
      Բնագիտության և մաթեմատիկայի միջազգային գնահատման (TIMSS) արդյունքներով՝ Հայաստանի 4-րդ դասարանցիները բարելավել են մաթեմատիկայի իմացությունը՝ 2019թ. գրանցված 498-ի նկատմամբ գրանցելով 15 միավոր աճ։ Այժմ Հայաստանը 513 միավոր արդյունքով հայտնվել է միջինից բարձր արդյունքներ ցուցաբերող երկրների խմբում։ Միաժամանակ կրճատվել է բնագիտության բնագավառում նվազագույն շեմը չհաղթահարող սովորողների շեմը, 82%-ը հաղթահարում է նվազագույն շեմը, 40%-ը՝ միջին շեմը:
       Յուրաքանչյուր տարի ավելի քան 800 երեխաների շրջանում անցկացվող հետազոտությունը ցույց է տվել, որ գեղարվեստական և գիտահանրամատչելի տեքստերը լուռ ընթերցելու և ընթերցածը հասկանալու, վերլուծելու, եզրահանգումներ անելու կարողությունները 10 տարեկանների շրջանում բարելավվել են․  անբավարար արդյունք ունեցող երեխաների թիվը 2022թ. 47%-ից 2024թ. իջել է շուրջ 20%-ով՝ դառնալով 28%: Երեխաների կեսից ավելին ունեցել է 64,3%-ից բարձր արդյունք. այսինքն՝ ճիշտ է պատասխանել իր կարդացած տեքստերին վերաբերող 14 հարցից առնվազն 9-ին:
  Այնուամենայնիվ, Չափորոշչի ներդրման ու կիրառման արդյունքում արձանագրվել են մի շարք խնդիրներ, որոնց վերլուծության արդյունքում վերանայելու անհրաժեշտություն է առաջացել մասնավորպես տեխնիկական բնույթի, ծրագրային ծավալի հաշվարկային, ինչպես նաև բովանակային որոշակի, նոր մոտեցումների ուղղություններով: 
Փոփոխությունների մի բաժինը վերաբերում է դպրոցի կողմից ուսումնական պլանի կազմման կարգավորումներին։ Չափորոշչի ներդրման շրջանակում հանրակրթական դպրոցները չունեին բավարար ճկունություն և հստակություն ուսումնական տարբեր բնագավառներում Չափորոշչի երեք՝ պետական, դպրոցական և անհատական բաղադրիչների բաշխման հարցերում։ Ուստի վերլուծելով առկա իրավիճակը փոփոխություններ են կատարվել յուրաքանչյուր կրթական մակարդում  յուրաքանչյուր ուսումնական բնագավառին հատկացվող բաղադրիչների սահմանաչափերում։ 
    Հաշվի առնելով, որ սովորողների ուսումնական կարողություններն ու հմտություններն առավելապես զարգանում են նախագծային ուսուցման ընթացքում, հետևաբար,  կսահմանվի առնվազն 2 նախագիծ՝ որպես նոր չափորոշիչների կարևոր գործիքի՝ ըստ դասարանների հստակ ուղղվածությամբ (հիմնական դպրոցի 7-րդ դասարանից սկսած՝ յուրաքանչյուր կիսամյակում նախատեսվում է առնվազն 2 նախագիծ, որից մեկը պարտադիր ԲՏՃՄ ոլորտի բնագիտական առարկաներից):   
Փոփոխությունների մյուս ուղղությունը վերաբերում է «Ֆիզիկական կրթություն և անվտանգ կենսագործունեություն» բնագավառի շրջանակում ընդգրկված առարկաների վերանայմանը։ Նախագծով նախատեսվում է, որ «Նախնական զինվորական պատրաստվածություն» առարկայի բովանդակությունը կընդլայնվի՝ այն առավել շատ ուղղելով արտակարգ իրավիճակներում վարքականոնների իմացությանը և գոյատևման հնարների տիրապետմանը։ ՆԶՊ դասընթացի գործող ծրագիրը ձևավորում է պատկերացումներ և գործնական կարողություններ գլխավորապես ռազմամարզական պատրաստության ուղղությամբ, իսկ արտակարգ մյուս դեպքերի համար՝ կարողունակություններ և գործնական հմտություններ ձևավորում է մասնակիորեն, որն ստեղծում է վտանգի և անվտանգության վերաբերյալ ամբողջական պատկերացումների, դրանց հաղթահարման կարողունակությունների անհավասարակշռություն։ Գործող ծրագրից դուրս են մնացել պետական անվտանգության, տեղեկատվական անվտանգության, անհատական և կոլեկտիվ անվտանգության հետ կապված հարցերը։ Դասընթացի ծրագիրը չի անդրադառնում նաև առօրյա կյանքում, կենցաղում հանդիպող վտանգներին և դրանց անվտանգային հիմնախնդիրներին։ 
Ներկայում 8-րդ դասարանում գործող առարկային կփոխարինի ուսումնասիրման շրջանակն ընդլայնված «Անվտանգ կենսագործունեություն» նոր առարկան, որը սովորողները հնարավորություն կունենան ուսումնասիրելու արդեն 5-րդ դասարանից՝ առավել խորությամբ ուսումնասիրելով տարբեր արտակարգ իրավիճակներ, այդ թվում՝ պատերազմական,  և յուրացնել համապատասխան արձագանքնման գիտելիքներ և կարողություններ, իսկ գործնական հմտությունների զարգացումը նախատեսվում է 11-րդ դասարանում՝ ուսումնական ճամբարի շրջանակում:
Փոփոխություն է նաև «Առողջ ապրելակերպ» խմբակը առարկաների ցանկում ներառելը, որով էլ ավելի է ընդգծվում բնագավառում այդ ուղղության բովանդակության կարևորությունը։ «Մասնագիտական կողմնորոշում» ծրագիրը կշարունակի գործել որպես պարտադիր խմբակ: 

      Փոփոխությունների հաջորդ ուղղությունը վերաբերում է ավագ դպրոցում  հիմնական եւ նպատակային ծրագրերով կրթության կազմակերպման կարգավորումներին։ Ուսումնասիրությունները փաստում են, որ լավագույն փորձ ունեցող կրթական համակարգերում ավագ դպրոցների սովորողների ծանրաբեռնվածությունը պլանավորվում է խիստ թիրախավորված՝ հնարավորություն ընձեռելով սովորողին առավել մեծ ժամանակ հատկացնել իր հետաքրքրությունների շրջանակում  իր նախընտրած առարկաները ուսումնասիրել առավել խորությամբ՝ նախապատրաստելով բուհական ընդունելության քննություններին։ Հաշվի առնելով, որ Չափորոշչի կառուցվածքն ու բովանդակությունն այնպես է բաշխված, որ հիմնական դպրոցում հնարավորություն է ընձեռվում ուսումնասիրել բոլոր ուսումնական բնագավառների հիմնական բովանդակությունը, ավագ դասարաններում  կրթության կազմակերպումը տեղի է ունենում ստացված գիտելիքների խորացման, առավել համակարգային պատկերացումների եւ գիտելիքների ձևավորման, վերառարկայական կապերի ձևավորման ուղղություններով։ Նախագծում առաջարկվող փոփոխությունները հնարավորություն են ընձեռում ավագ դպրոցի սովորողներին ինտեգրված առարկաների շրջանակում հիմնական ծրագրերով ուսումնասիրել իր մասնագիտական կողմնորոշման շրջանակից  դուրս առարկաները, իսկ իր նախընտրած առարկաներն ուսումնասիրել նպատակային ծրագրերով՝ խորացնելով գիտելիքները, կարողություններն ու հմտությունները և նախապատրաստվելով բուհական ընդունելության քննություններին։ Հաշվի առնելով օտար լեզուների տիրապետման կարևորությունը՝ նախագծում սահմանվել է, որ ավագ դպրոցի բոլոր դասարաններում նախատեսվում է ուսումնառել 2 օտար լեզու: 
Ավագ դասարաններին վերաբերող կարգավորումներ նախատեսվել են նաև 12-րդ դասարանի երկրորդ կիսամյակի վերաբերյալ՝ հաշվի առնելով, որ հաճախ ավարտական դասարանի սսովորողները ավարտական և բուհերի ընդունելության քննությունները հանձնում են առաջին կիսամյակի ավարտին և ունենալով դրական արդյունքներ՝ երկրորդ կիսամյակում այլևս հետարքրքրված չեն լինում շարունակելու ուսումնասիրությունը, նաև նպատակային էլ չէ կրկին այդ առարկաների կրկնությամբ զբաղելը, ուստի նախագծով առաջարկվում է ավարտական կիսամյակում ավարտական կամ միասնական քննությունները դրական հանձնած սովորողի ծանրաբեռնվածության նվազեցում՝ նախագծերի, հետազոտական աշխատանքի, կամավորական աշխատանքի համար և այլն:
     Հաստատությունների ավագ սաստիճանում ներդված նպատակային ծրագրերը թույլ են տալիս ավագ դպրոցում սովորողին պատրաստվելու կոնկրետ մասնագիտության կամ հետագա կրթության ուղղությանը, աջակցում է սովորողի մասնագիտական կողմնորոշմանը և գիտակցված ընտրություններին՝ անձին կամ դպրոցը կապում է ու աշխատաշուկայի հետ՝ ապահովելով կողմնորոշում դեպի բարձրագույն կամ մասնագիտական կրթություն:
     Ինտեգրված և մոդուլային ուսուցման հնարավորության ընձեռման նպատակով սահմանվել է, որ առարկաները կարող են ներկայացվել ինտեգրված ծրագրերով կամ մոդուլներով: Այս մոտեցմամբ առարկայակենտրոն ուսուցումից անցում է կատարվում ուսուցման մի ձևի, որը կապահովի բովանդակության ամբողջական ընկալումը, որով ավագ դպրոցում կրթության կազմակերպումը կդառնա ավելի ընտրանքային և անհատականացված,  յուրաքանչյուր սովորող կձևավորի իր անհատական ուսումնական պլանը՝ նպաստելով սովորողների համապարփակ զարգացմանը։ Այս սկզբունքը էլ ավելի կմոտեցնի հմտությունների, դիրքորոշումների և արժեքների ձևավորման նպատակին: 
   Ինտեգրված առարկաները ապահովում են բնագավառի վերաբերյալ ամբողջական պատկերացում և նվազեցնում են բովանդակային կրկնությունը՝ բարձրացնելով ուսուցման արդյունավետությունը, միաժամանակլ կրճատելով բովանդակային ծանրաբեռնվածությունը: Այս մոտցեումն անհրաժեշտ է կրթության միջազգային չափանիշներին համապատասխանեցնելու համար։	
      Ուսումնական գործընթացի կազմակերպման առանձնահատուկ խումբ են մասնագիտացված և հատուկ դպրոցները, որոնց կրթական գործըթնացի պլանավորման եւ կազմակերպման վերաբերյալ ևս նախագծում ներկայացվել են հատուկ կարգավորումներ։  Մասնագիտացված և հատուկ դպրոցների գործունեությունը տարբերվում է սովորական հանրակրթական դպրոցներից․ նրանք ունեն հատուկ առաքելություն և կրթական առանձնահատուկ պայմաններ։ Գործող Չափորոշչում դասական հանրակրթական ուսումնական հաստատության համար սահմանված համանման մոտեցումը չէր ապահովում բավարար ճկունություն և թույլ չէր տալիս լիարժեք կազմակերպել մասնագիտական և հատուկ կրթության գործընթացը։ Անհրաժեշտություն է առաջացել պետական փաստաթղթով հստակեցնելու այդ հաստատությունների ուսումնական գործընթացը կազմակերպելու առանձնահատկությունները, որպեսզի դպրոցները գործեն հավասար պայմաններով։ Սա միաժամանակ կապահովի կրթության հավասար իրավունքներ սովորողների համար՝ անկախ նրանց կարիքներից կամ ընտրած ուղղությունից։
Չափորոշչի ներդրման շրջանակում պարզ դարձավ, որ դպրոցական օրվա կազմակերպման, սովորողների ծանրաբեռնվածության պլանավորման հետ կապված գործող  իրավակարգավորումներում առկա են հակասություններ, և դրանք հաճախ չեն համապատասխանում ժամանակակից կրթության պահանջներին։ Նախագծում առանձին կարգավորումներ են նախատեսվել սովորողի ծանրաբեռնվածության նորմավորման համար՝ սահմանելով շաբաթական նվազագույն և առավելագույն ժամաքանակ՝ ըստ դասարանների։ Հաշվի առնելով, որ ծանրաբեռնվածության պլանավորումը ենթադրում է նաև սովորողների հանգստի պլանավորում, ինչպես նաև հաշվի առնելով, որ հանրապետության բորոր մարզային դպրոցներում, իսկ առաջիկայում նաև Երևանի հանրակրթական դպրոցների տարրական դասարաններում կազմակերպվում է դպրոցական տաք սնունդ՝ ահնրաժեշտություն է առաջացել կարգավորելու նաև դասամիջոցներին հատկացվող ժամաքանակը։   
    Եվրամիության անդամ երկրներում սովորողների օրական ուսումնական ծանրաբեռնվածության կարգավորումը սովորաբար իրականացվում է տվյալ երկրի կրթական քաղաքականություն մշակող գերատեսչության կամ կառավարության կողմից։ Կրթական բովանդակության, ուսումնական պլանի կառուցվածքի և ժամաբաշխման սահմանումը դիտարկվում է որպես կրթական ոլորտի իրավասություն և ներառվում է պետական կրթական չափորոշիչների կամ համանման ռազմավարական փաստաթղթերի շրջանակում։ Առողջապահության նախարարությունների միջամտությունը սովորաբար վերաբերում է միայն արտակարգ կամ հատուկ իրավիճակներին (օրինակ՝ համաճարակային իրավիճակներ, առողջապահական ռիսկերի նվազեցման նպատակով ժամանակավոր սահմանափակումներ), և նրանք չեն սահմանում ծանրաբեռնվածության ընդհանուր նորմեր սովորական պայմաններում։ Այս մոտեցումը ապահովում է, որ ուսումնական գործընթացի կազմակերպումը բխի կրթական համակարգի երկարաժամկետ նպատակներից, մինչդեռ առողջապահական գերատեսչության ներգրավվածությունը գործարկվում է միայն այն դեպքերում, երբ առկա են հանրային առողջության պահպանման հրատապ պահանջներ։ Առողջապահության համաշխարհային կազմակերպության կողմից եւս այս ուղղությամբ կարգավորումեր նախատեսված չեն։
    Հայաստանում սովորողների օրական ուսումնական ծանրաբեռնվածության նորմերը սահմանվել են Առողջապահության նախարարության կողմից՝ առողջապահական սանիտարահիգիենիկ պահանջների շրջանակում։ Սակայն ուսումնական ծանրաբեռնվածության նորմերով սահմանվում է միայն օրվա ընթացքում իրականացրած դասերի թիվը: Այստեղ հաշվի չի առնվում ուսումնական արտադասարանական ծանրաբեռնվածությունը, որը պայմանավորված է խմբակների պարապմունքների, ուսումնական նախագծերի իրականացմամբ, երկարօրյա պարապմունքերին սովորողների մասնակցությամբ: Արտադասարանական ծանրաբեռնվածությունը կարող է փոփոխվել ուսումնական տարվա ընթացքում և կախված է սովորողների հետաքրքրությունների և նպատակների հիման վրա ընտրած լրացուցիչ ուսումնական միավորների թվից: Ընդ որում՝ լրացուցիչ ուսումնական միավորները իրենց բնույթով, բովանդակության ծավալով և տեխնոլոգիաների կիրառման առանձնահատկություններով պայմանավորված՝ կարող են լինել տարբեր՝ յուրաքանչյուր սովորողի համար: Իրենց ուսումնական պլանով տրամադրված ժամաքանակը ձևավորվում է ընտրովի բաղադրիչից, որի սկզբունքն այն է, որ այդ ժամերը սովորողը կարող է օգտագործել իր հայեցողությայմբ: Լրացուցիչ ուսումնական միավորները ուսումնական գործընթացի կարևոր բաղադրիչներ են, սակայն չեն համարվում դաս և դուրս են Առողջապահության նախարարի հրամանի կարգավորումից:
    Միաջազգային փորձի ուսումնասիրությամբ պարզ է դառնում, որ դպրոցներում հիմնականում գործում է հնգօրյա աշխատանքային շաբաթ՝ երկուշաբթիից ուրբաթ։ Շաբաթական ծանրաբեռնվածությունը պետք է հնարավորինս հավասարաչափ բաշխվի ամբողջ շաբաթվա ընթացքում։ Յուրաքանչյուր դպրոց որոշում է դպրոցական օրվա տևողությունը: Սովորաբար դասերը սկսվում են ժամը 8:00-ից մինչև 13:30-ը՝ տարրական օղակում, դպրոցական օրվա տևողությունը մեծանում է աշակերտների տարիքին զուգընթաց։
     ԵՄ անդամ երկրներում «Կրթության մասին» օրենքը սահմանափակում է դպրոցական օրը մինչև վեց ժամ՝ առաջին և երկրորդ դասարաններում, իսկ դրանից հետո՝ ութերորդ ժամերին։ Սովորաբար աշակերտները դասեր ունեն և՛ առավոտյան, և՛ կեսօրին՝ ճաշի համար 40-60 րոպե ընդմիջումով։ Բոլոր աշակերտներին ամեն օր առաջարկվում է անվճար դպրոցական սնունդ։ Յուրաքանչյուր դպրոց որոշում է, թե ինչպես է ծանրաբեռնվածությունը բաշխվում օրվա ընթացքում։ Տնային աշխատանքների վերաբերյալ կանոնակարգեր չկան, բացառությամբ այն բանի, որ պարտադիր դպրոցական աշխատանքը չի կարող գերազանցել դպրոցական օրվա ընթացքում թույլատրված ժամերի սահմանափակ առավելագույն քանակը։
     ԵՄ անդամ երկրների (Ավստրիա, Ֆինլանդիա, Բելգիա, Դանիա, Ֆրանսիա, Նիդերլանդներ,  Շվեդիա և մյուսներում) կրթական համակարգի տարբեր աստիճաններում սահմանված է գրեթե նույն  ծանրաբեռնվածությունը՝ տարրականում՝ 4-6 դաս, հիմնականում՝ 5-7 դաս, ավագում՝ 5-8 դաս: 
   Միաժամանակ ամրագրվում է, որ սահմանվող ծանրաբեռնվածությունը վերաբերում է միայն պարտադիր ուսումնական դասերին։ Դրա շրջանակից դուրս սովորողները կարող են իրենց ցանկությամբ կամ ծնողների նախաձեռնությամբ մասնակցել կարճաժամկետ երկարօրյա ծրագրերի, խմբակների, խաղային, ստեղծագործական կամ մարզական պարապմունքների, որոնք չեն ներառվում պարտադիր ուսումնական բեռնվածության հաշվարկում։
Չափորոշչի գրեթե ամբողջական ներդրման այս փուլում, ուսումնասիրելով ուսումնական գործընթացի կազմակերպման կարևոր բաղադրիչների ապահովման և սահմանված շաբաթական ծանրաբեռնվածության նորմերի հարաբերակցությունը, անհրաժեշտություն է առաջացել  սովորողների ծանրաբեռնվածության չափանիշները  կրթական քաղաքականություն մշակողի կողմից սահմանելու՝ հաշվի առնելով միջազգային չափանիշները և համաեվրոպական մոտեցումները։ Միաժամանակ, նոր կարգավորումների մշակման հիմքում առանձնապես կարևոր է մնում երեխայի առողջության պաշտպանությունը՝ որպես առաջնահերթ սկզբունք։

    Ծանրաբեռնվածության և դասաժամերի հստակ նորմավորումը անհրաժեշտ է սովորողների առողջության պահպանման և արդյունավետ ուսուցման համար։ Ընդ որում, ակադեմիական դասաժամը նախագծում սահմանվում է «դաս» ձևակերպումով՝ հաշվի առնելով, որ ակադեմիական դասից դուրս՝ մնացած պարապմունքների (նախագիծ, խմբակ, երկարօրյա ևն) տևողությունը պարտադիր չէ, որ լինի 45 րոպե:
   Այս առումով Հայաստանի Հանրապետության կառավարության կողմից Չափորոշչի ընդունման արդյունքում սովորողների շաբաթական ծանրաբեռնվածությունը նորմավորող կարգավորումներն ամրագրվելուց հետո ոլորտային գերատեսչությանը համապատասխան առաջարկ կներկայացվի՝ Առողջապահության նախարարի 2017 թվականի մարտի 28-ի N 12-Ն հրամանով սահմանված համապատասխան կարգավորումներն ուժը կորցրած ճանաչելու վերաբերյալ:

    Նախագծով առաջրակվում է նաեւ Չափորոշչում հստակ պարբերականությամբ փոփոխություններ իրականացնելու կարգավորում սահմանել, որով հիմնավորված և ստանդարտացված կլինի ոչ միայն վերջինիս վերանայումը, այլև վերանայման ժամանակահատվածը: Ըստ այդմ՝ Չափորոշչի ներդրմանը զուգահեռ, սովորողների համար սահմանված բովանդակային նոր պահանջների արդյունքները 4 տարի պարբերականությամբ կուսումնասիրվեն, և վերլուծության արդյունքների հիման վրա, ըստ նպատակահարմարության, կիրականացվեն անհրաժեշտ փոփոխություններ: Հաշվի առնելով կրթության աստիճանների տևողությունը՝ 4 տարի տարրական կրթության աստիճանում, 5 տարի հիմնական կրթության աստիճանում, և 3 տարի ավագ դպրոցում, ընտրվել է արդյունավետ տարբերակ՝ չորս տարին մեկ անգամ իրականացված վերլուծության արդյունքների հիման վրա հանրակրթության պետական չափորոշիչը վերանայելու հնարավորությունը: 

   Նախագծում իրականցել են նաև որոշ խմբագրական փոփոխություններ։ 
Խմագրվել է  լեզվական գրագիտության կարողունակություն սահմանող ձևակերպումը՝ ընդլայնելով սովորողների տիրապետման, կիրառման, հաղորդակցման հստակ ուղղությունները նաև լսողական և տեսողական եղանակներով՝ կարդալու և լսելու միջոցով խոսքը ընկալելու, բանավոր և գրավոր եղանակներով գրագետ խոսք կազմելու, ինչպես նաև կիրառելու համար՝ օգտագործելով տարբեր առարկաներին և իրավիճակներին առնչվող տեսողական, ձայնային և թվային նյութեր:
   Հավելեմ, որ սահմանված կարողունակությունները ևս բովանդակային փոփոխության չեն ենթարկվել, կատարվել են մի քանի խմբագրական փոփոխություններ:
   
4. Միջոցառման իրականացումից ակնկալվող արդյունքը. 
Սույն նախագծով առաջարկվող փոփոխությունները համահունչ են ներառական ու զարգացնող միջավայրի, կրթական որակյալ բովանդակության ապահովման ռազմավարական նպատակի իրագործմանը: Կամավորության միջոցով կխթանվի սովորողների քաղաքացիական ակտիվությունը, համայնքային մասնակցությունը և սոցիալական պատասխանատվությունը։
      Ինտեգրված և նպատակային ծրագրերը հնարավորություն կտան նվազեցնելու կրկնվող բովանդակությունը, ապահովել բովանդակության ամբողջական ըմբռնումը, թույլ կտա սովորողին խորանալ մասնագիտական ուղղությամբ։ 
     Սովորողները ավագ դպրոցում ներդրված սկզբունքների արդյունքում ձեռք կբերեն կարևոր հմտություններ, որոնք կիրառելի կլինեն կյանքի տարբեր իրավիճակներում։ Ավագ դպրոցում սովորողները հնարավորություն կունենան խորացված ուսուցման և մասնագիտական կողմնորոշման հստակեցման։ Կրթական համակարգը կդառնա ավելի ճկուն և արդիական՝ ներառելով անհատականացված մոտեցումներ։ 
  Հատուկ և մասնագիտացված դպրոցներում սովորողների կրթական պահանջները կբավարարվեն անհատական և հարմարեցված մոտեցումներով։ Կբարձրանա կրթության արդյունավետությունը և համապատասխանությունը սովորողների իրական կարիքներին։       Կշտկվեն իրավական անորոշություն պարունակող նորմերը: Մասնագիտացված դպրոցները հնարավորություն կունենան իրենց ուսումնական պլանները կառուցելու ավելի խորացված՝ հաշվի առնելով մասնագիտական առարկաների առանձնահատկությունները։
Կրթական համակարգը կհամապատասխանեցվի արագ զարգացող հարակից ոլորտների՝  սոցիալական, տեխնոլոգիական և տնտեսական պահանջներին, սովորողների մոտ կարողունակությունների զարգացման հիմնավոր պայմաններ ապահովելով։
Սովորողների օրական զբաղվածության նոր մոտեցմամբ նպատակ է դրվում երեխայի առողջության համար անվտանգ և հավասարակշռված օրական ծանրաբեռնվածություն ապահովելու, մյուս կողմից՝ երաշխավորվում կրթական նվազագույնը՝ դասավանդվող առարկաների և ուսումնական բովանդակության առումով։
5. Կապը ռազմավարական փաստաթղթերի հետ.
     Միջոցառման անհրաժեշտությունը բխում է «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1․ ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 1 մեգանպատակի՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն:» թիրախային արդյունքի ցուցանիշի ապահովման պահանջից:   
  Միջոցառման անհրաժեշտությունը բխում է նաև «Հայաստանի Հանրապետության կրթության մինչև 2030 թվականը զարգացման պետական ծրագրը հաստատելու մասին» ՀՀ օրենքի հավելվածի ՝ «Կրթության որակը» գլխի 22-րդ կետով սահմանված՝ «Արագ զարգացող և փոփոխվող հասարակությունն ու տնտեսությունը նոր մարտահրավերներ են ներկայացնում կրթության համակարգին՝ թելադրելով նոր բովանդակության, 21-րդ դարի տնտեսության և քաղաքացիական հասարակության առանցքային կարողությունների ներառման անհրաժեշտություն կրթական ծրագրերում: Հատկապես կարևորվում են մաթեմատիկայի, բնական գիտությունների, ճարտարագիտության և տեղեկատվական տեխնոլոգիաների (ԲՏՃՄ–STEM) ոլորտներում սովորողների պատրաստվածությունը, օտար լեզուների իմացությունը, ինչպես նաև սովորողների քննադատական, վերլուծական, նորարարական, ինքնուրույն և ստեղծագործական մտածողության
զարգացումը։ Հայաստանի Հանրապետության հանրակրթական ծրագրերում ԲՏՃՄ առարկաների գումարային ծավալը բավարար չէ, իսկ բուհերի ուսանողների կեսից ավելին ընդգրկված է հումանիտար գիտությունների, արվեստի, կառավարման և իրավաբանության ոլորտներում, մինչդեռ տնտեսության մեջ ՏՀՏ ոլորտի տեսակարար կշիռն անընդհատ աճում է: Այս ուղղությամբ 2019-2020 թվականներին կատարվել են հանրակրթության բովանդակության վերանայման ու սովորողներին ներկայացվող նոր պահանջների սահմանման աշխատանքներ՝ հանրակրթության նոր պետական չափորոշչի, առարկայական նոր ծրագրերի և չափորոշիչների հաստատում, փորձարկում և փուլային ներդրում: Այդ աշխատանքները պետք է անպայմանորեն ուղեկցվեն համապատասխան լաբորատոր ենթակառուցվածքների ստեղծմամբ, որպեսզի ԲՏՃՄ կրթությունը անհրաժեշտ որակ և արդյունավետություն ունենա։
Անհրաժեշտ է նաև անցում կատարել նախագծային ուսուցման՝ որպես նոր չափորոշիչների կարևոր գործիքի։»: թիրախային արդյունքների ցուցանիշի ապահովման պահանջից:  
« 2. ԿՐԹ Ո Ւ Թ ՅԱՆ ՀԱՄԱԿԱՐԳԻ ԶԱՐԳԱՑՄԱՆ Տ Ե Ս ԼԱԿԱՆԸ ՄԻ ՆՉ Ե Վ 2030 Թ Վ ԱԿԱՆԸ» գլխի  73-76-րդ կետերով սահմանված՝ «73. Հայաստանում մարդկային կապիտալը դիտվում է որպես երկրի զարգացման հիմնական ռեսուրս, իսկ կրթությունը՝ մարդկային կապիտալի զարգացման որոշիչ գործոն։
74. Լինելով փոքր պետություն՝ մարդկային կապիտալի տեսանկյունից կարևորվում է յուրաքանչյուր քաղաքացին, հասարակության յուրաքանչյուր անդամը որպես մարդկային կապիտալի մի մասնիկ։
75. Կրթության զարգացման տեսլականն է՝ յուրաքանչյուրն օժտված է որոշակի տաղանդով, և կրթության համակարգի առաքելությունն է բացահայտել և հնարավորին չափ զարգացնել յուրաքանչյուրի տաղանդը՝ ընդլայնելով իր երկրում սեփական բարեկեցությունն ապահովելու անհատի հնարավորությունները, որի երաշխավորը պետք է լինեն մրցունակ տնտեսությունն ու կայուն պետությունը։
76. Ծրագրի վերջնական նպատակը ազգային և համամարդկային արժեքների վրա հիմնված, Հայաստանի Հանրապետության զարգացմանը միտված արդյունավետ և միջազգայնորեն մրցունակ կրթական համակարգ ձևավորելն է, որը յուրաքանչյուրին կյանքի բոլոր փուլերում հնարավորություն կտա ստանալու իր կարիքներին և
ընդունակություններին համապատասխան որակյալ կրթություն, և կհանրահռչակվի կրթությունը որպես հանրայինբարիք՝ ապահովելով կրթության բոլոր շահակիցների մրցունակ մասնագիտական պատրաստվածությունը, ձևավորելով ակտիվ քաղաքացիական դիրքորոշումը և մասնակցային ժողովրդավարության վրա հենվող հանրային համերաշխությունը։» թիրախային արդյունքների ցուցանիշի ապահովման պահանջից:  
  Միջոցառման անհրաժեշտությունը բխում է նաև ՀՀ կառավարության 2021 թվականի նոյեմբերի 18-ի 1902-Լ որոշմամբ հաստատված՝ ՀՀ կատավարության 2021-2026 թվականների  Կրթության, գիտության, մշակույթի և սպորտի նախարարության բաժնի 6-րդ կետով սահմանված՝ «6. Համընդհանուր հասանելի և մատչելի սովորողակենտրոն հանրակրթական միջավայրի ստեղծում» միջոցառման իրականացման անհրաժեշտությունից:
  Միջոցառման անհրաժեշտությունը բխում է ՀՀ կառավարության 2021 օգոստոսի 18-ի թիվ 1363-Ա որոշմամբ հաստատված ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի  2-րդ պարբերությունից՝ «Կրթության բոլոր մակարդակների համար առանցքային են լինելու ներառական կրթական միջավայրի ստեղծումը, կրթության բովանդակության և կրթական ծրագրերի արդիականացումը, անհրաժեշտ ենթակառուցվածքների արդիականացումն ու վերազինումը, ժամանակակից տեղեկատվական տեխնոլոգիաների լայն կիրառումը ուսուցման և կառավարման համակարգերում, «կրթություն-գիտություն-աշխատաշուկա» կապի ամրապնդումը: Խրախուսվելու է նաև կրթությունը ողջ կյանքի ընթացքում:» պարբերության կատարման պահանջից:
Միջոցառման անհրաժեշտությունը բխում է նաև «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ ՄԻՆՉԵՎ 2030 ԹՎԱԿԱՆԻ ԶԱՐԳԱՑՄԱՆ ՊԵՏԱԿԱՆ ԾՐԱԳԻՐԸ» ՀԱՍՏԱՏԵԼՈՒ ՄԱՍԻՆ» ՕՐԵՆՔԻՑ ԲԽՈՂ ԳՈՐԾՈՂՈՒԹՅՈՒՆՆԵՐԻ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023թ. մարտի 16-ի N 351-Լ Ո Ր Ո Շ ՄԱՆ 1-ԻՆ ՀԱՎԵԼՎԱԾԻ «ՀԱՆՐԱԿՐԹՈՒԹՅՈՒՆ» բաժնի՝  «Նպատակ 1. Հանրակրթության ոլորտում բովանդակության, մասնագիտական կարողությունների և որակի շարունակական զարգացում և հզորացում....»,   1.1.1 միջոցառման՝ «1.1.1. Հանրակրթական հիմնական ծրագրերի բովանդակության և կառուցվածքի շարունակաբար վերանայում՝ ուղղորդելով դեպի ուսումնառության վերջնարդյունքները, ուսուցչի և դպրոցի ինքնավարության և մասնակցայնության մեծացումը և ստեղծարարության խթանումը», միջոցառման կատարման պահանջից:

Իրավական ակտի մշակման գործընթացում ներգրավված մարմիններ՝ 

ՀՀ կրթության, գիտության, մշակույթի և սպորտի նախարարություն

ՀՀ պետական բյուջեում ավելացվող ծախսերի մասին

Հայաստանի Հանրապետության կառավարության 2010 թվականի ապրիլի 8-ի N 439-Ն որոշման մեջ փոփոխություն կատարելու մասին ՀՀ կառավարության որոշման նախագծի ընդունումը չի նախատեսում  պետական բյուջեի  ծախսերի ավելացում՝ հաշվի առնելով, որ սովորողների ընդհանուր ծանրաբեռնվածության և ուսումնական տարվա ընթացքում 7-12-րդ դասարաններում նախագծային աշխատանքը ճիշտ պլանավորելու և իրականացնելու արդյունքում դպրոցներին տրամադրվող ֆինանսական հատկացումներում լրացուցիչ ծախսի անհրաժեշտություն  չի առաջանա:

«Հանրակրթության պետական չափորոշչի ձևավորման և հաստատման կարգը և հանրակրթության պետական չափորոշիչը հաստատելու, Հայաստանի Հանրապետության կառավարության 2004 թվականի մայիսի 27-ի N 771-Ն և հունիսի 17-ի N 900-Ն որոշումներն ուժը կորցրած ճանաչելու մասին» Հայաստանի Հանրապետության կառավարության 2010 թվականի ապրիլի 8-ի N 439-Ն որոշման մեջ փոփոխություն և լրացում կատարելու մասին ՀՀ կառավարության որոշման նախագծի ընդունմամբ այլ իրավական ակտերում՝ համապատասխան առարկայական չափորոշչի և առարկայական ծրագրի վերնագրերում փոփոխություն կատարելու անհրաժեշտություն  կառաջանա:


